Avgerðir hjá Skatta- og avgjaldskærunevndini

Mál nr.: 07-03-31-46 

Avgerð tikin: 11.12.2007

- bilur, keyp

- Kunngerð um lutfalsligan frádráttarrætt fyri mvg § 5

- meirvirðisgjaldslógin § 5 og  § 16

Samandráttur:

Toll- og Skattstova Føroya noktaði útgjald av íløg-umvg í samband við keyp av bili grundað á, at bilurin ikki burturav varð nýttur vinnuliga. Skatta- og avgjaldskærunevndin metti tað ikki vera nógmikið til at lyfta próvbyrðuna fyri, at bilurin burturav varð brúktur vinnuliga, at víst varð á, at høvuðspartaeigarin átti annan persónbil. Skatta- og avgjaldskærunevndin avgjørdi tí at staðfesta avgerðina hjá Toll- og Skattstovu Føroya.

Avgerð

Upplýst er í málinum, at Sp/f A í juni 2007 keypti ein nýggjan bil og ynskti at fáa íløgumvgið aftur​goldið, men Toll- og Skattstova Føroya noktaði hesum vísandi til, at bilurin ikki burturav verður brúkt​ur til vinnuligt endamál.

Toll- og Skattstova Føroya vísir á, at felagið eigur ongan annan bil. Eigarin av felagnum er skrásettur sum eigari av einum persónbili frá 1989. Víðari verður sagt, at eitt felag, ið rekur byggi​virksemi, keypir ikki ein nýggjan Mercedes persónbil at flyta starvsfólk, tilfar og amboð við. Tað eru tí tey persónligu viðurskiftini hjá eigaranum saman við virkseminum hjá felagnum, sum ger, at Toll- og Skattstova Føroya ikki metir, at felagið lýkur treytirnar fyri at fáa endurrindað eyka​skrá​setingargjaldið.

Víst verður á, at § 1, stk. 2 í lóg um skrásetingargjald á motorakførum sigur, at afturat skrásetingar​gjaldinum verður rindað eitt eykagjald, sum er 25% av skrásetingargjaldinum. Meirvirðisgjalds​skrá​sett virkir, sum í síni heild hava rætt til frádrátt eftir meirvirðisgjaldslóggávuni, kunnu eftir umsókn fáa eykagjald endurrindað.

Sambært § 16 í meirvirðisgjaldslógini er tað bert avgjald, sum burturav viðvíkur sølu av vørum og avgjaldsskyldugum tænastum, sum kann frádragast í uppgerðini av inngangandi avgjaldinum hjá einum virki. Harafturat er tað ásett í § 5 í kunngerð nr. 35 frá 20. mars 2000 frá Fíggjar​mála​stýrinum, at avgjald, ið viðvíkur keypi av persónbili, ikki kann roknast við í inngangandi avgjaldið, uttan so at bilurin burturav verður nýttur í samband við sølu av avgjaldsskyldugum tænastum hjá virkinum.

Sp/f A hevur ikki kært avgerðina hjá Toll- og Skattstovu Føroya um ikki at fáa endurrindað eyka​skrá​setingargjaldið og hevur tí góðtikið avgerðina. Av tí at treytirnar fyri at fáa endurrindað eyka​skrásetingargjaldið og fyri at fáa afturgoldið meirvirðisgjald av íløgu eru tær somu, metir Toll- og Skattstova Føroya, at felagið hevur ikki rætt til at fáa útgoldið meirvirðisgjald av íløguni fyri 2. ársfjórðing 2006.

Kærarin vísir á, at Sp/f A er stovnað við endamáli at reka ídnað, handil og annað í hesum sam​bandi. Felagið hevði eina inntøku upp á kr. 399.186 fyri tíðina 1. januar 2006 til 30. september 2006. Felagið ger innrættingar v.m.

Høvuðspartaeigarin eigur ein privatbil. Felagið hevur keypt ein Mercedes stationcar í samband við arbeiðið hjá Sp/f A at koyra amboð og tilfar til tey ymsu arbeiðsplássini. Ongin koyring er millum heim og arbeiðsstað. Kærarin metir, at Sp/f A lýkur allar treytir fyri at fáa íløgu-mvg afturgoldið sambært galdandi siðvenju hjá Toll- og Skattstovu Føroya. 

Avgerð hjá Skatta- og avgjaldskærunevndini.

Sambært § 5 í kunngerð nr. 35 frá 20. mars 2000 frá Fíggjarmálastýrinum um lutfalsligan frádráttar​rætt fyri meirvirðisgjald og um javnan av inngangandi avgjaldi av íløgugøgnum kann avgjald, ið við​víkur keypi av persón-, vøru- og lastvognum, har totalvektin ikki fer upp um 3500 kg ikki rokn​ast við í inngangandi avgjald, uttan so at akførini burturav verða nýtt í sambandi við sølu av vørum og avgjaldsskyldugum tænastum hjá virkinum.

Felagið hevur verkstað á somu adressu sum bústaðurin hjá høvuðspartaeigaranum í felagnum. Bil​ur​in er ein persónvognur, ein Mercedes stationcar og tí egnaður til privatbrúk. Hann stendur á heima​adressu høvuðspartaeigarans, og er tí tøkur hjá honum eftir arbeiðstíð.

Grunsul er tá fyri, at bilurin eisini verður brúktur privat.

Í slíkum førum verður tað upp til skattgjaldaran at lyfta próvbyrðuna fyri, at bilurin ikki verður brúktur privat. Í hesum føri verður víst á, at hann eigur annan bil, men hetta verður í sjálvum sær ikki mett sum nógmikið til at mótprógva, at bilurin hjá felagunum ikki verður brúktur privat.

Skatta- og avgjaldskærunevndin avgjørdi at staðfesta avgerðina hjá Toll- og Skattstovu Før​oya. Avgerðin verður grundað við, at tá treytin fyri at fáa íløgu-mvg afturgoldið er, at akfarið burturav verður brúkt vinnuliga og vísast kann á, at talan er um ein persónbil, heimaadressa høvuðs​partaeigarans og virkisadressan er tann sama, bilurin stendur á heimaadressu høvuðs​partaeigarans og er til taks uttan fyri arbeiðstíð, er grunsul fyri, at bilurin eisini verður brúktur privat. Tað verður ikki mett at vera nógmikið at lyfta próvbyrðuna fyri, at bilurin burturav verður brúktur vinnuliga, at víst verður á, at høvuðspartaeigarin eigur annan per​sónbil.
